
TUZLA: BESPLATNA PODRŠKA 
ZA PORODICE I DJECU SA 
POTEŠKOĆAMA U RAZVOJU I U 
NAREDNE DVIJE GODINE 

„Tuzlanski Servis centar za podršku porodicama djece i 
osoba sa poteškoćama u razvoju „SocI“ svaki dan ima sve 
više korisnika/ca, a sistemske podrške za ovu populaciju 
nema.“ -poručila je Irmela Imamović iz Udruženja 
za ljudska prava i socijalnu inkluziju “SocI” koje je 
inicijator osnivanja Servis centra koji će besplatne usluge 
porodicama djece i osoba sa invaliditetom i smetnjama u 
razvoju pružati i u naredne dvije godine.

Podršku od 64.000 KM, dovoljnu za nastavak rada Servis 
centra u naredne dvije godine, osigurao je USAID-ov 
Program podrške marginaliziranim grupama (USAID/
PPMG).

Ugovor o dodjeli sredstava 27.02.2018. godine u 
prostorijama Centra potpisali su Jasmin Bešić, direktor 
USAID-ovog Programa podrške marginaliziranim 
grupama i Alma Dizdarević, direktorica Udruženja za 
ljudska prava i socijalnu inkluziju “SocI” iz Tuzle.

„USAID godinama podržava rad marginaliziranih grupa, 
a posebna pažnja posvećuje se porodicama i djeci 
sa poteškoćama u razvoju. U Servis centrima vidjeli 
smo šansu da pomognemo u socijalizaciji djece sa 
poteškoćama u razvoju, ali i da im osiguramo kvalitetniji 
život.“ – poručio je Jasmin Bešić, direktor USAID-ovog 
Programa podrške marginaliziranim grupama.
Besplatne usluge Centra koristi oko 80 porodica djece i 
osoba sa invaliditetom i smetnjama u razvoju sa područja 
Tuzlanskog kantona.

Centar za podršku porodicama djece i osoba sa 
poteškoćama u razvoju korisnicima osigurava boravak 
do četiri sata dnevno tokom kojeg su im na raspolaganju 
psiholozi, defektolozi i edukatori, kreativne radionice, 
inkluzivne radionice, muzikoterapija, dok  je za porodice 
djece i osoba sa poteškoćama u razvoju osigurana pravna 
pomoć, psihološko savjetovanje, te pomoć u kriznim 
situacijama.
Uspostavljanje Servis centra podržali su USAID-ov 
Program podrške marginaliziranim grupama (USAID/
PPMG) i Grad Tuzla, a inicijator osnivanja je Udruženje za 
ljudska prava i socijalnu inkluziju (SocI) iz Tuzle.

USAID-ov Program podrške marginaliziranim grupama 
podržao je uspostavljanje pet servis centara u Bosni i 
Hercegovini, u Foči, Banjoj Luci, Tuzli i dva u Sarajevu, a u 
naredne dvije godine finansijski će podržavati rad svih pet 
servis centara.

MALINJAK KAO IZVOR ZARADE, 
TERAPIJA I POVRATAK SREĆI

Rudo prati mnogo zanimljivih legendi poput one da 
ima rijeku najkraćeg toka, da je prvi grad koji se u ovoj 
zemlji gradio urbanistički, ali i životnih nedaća njegovog 
stanovništva.

U malom gradiću na krajnjem istoku Bosne i 
Hercegovine, stanovništvo uglavnom živi od svog rada, 
od poljoprivrede i stočarstva. Fabrika i firmi nemaju, pa 
su uglavnom prepušteni sami sebi i milosti prirode.
Sa hiljadama drugih sudbinu dijeli i Sanja Mršević, majka 
autističnog dječaka koja je do sigurnije egzistencije 
odlučila doći uzgojem malina. Sanja je uspjela zasaditi 
manji malinjak, ali obzirom na stanje na tržištu, otkupnu 
cijenu i vremenske uslove koji u posljednje vrijeme ne 
idu u korist malim malinarima, to nije bilo dovoljno za 
život i izdržavanje porodice. I nije Sanjina nesreća bila 
samo u nedostatku sredstava za život, već je proživjela i 
pravu porodičnu dramu kada su prije dvije godine njenog 
sina, zbog blažeg oblika autizma, izbacili iz srednje škole. 
Slavko, autistčni dječak iz Rudog, iz škole koja mu je 
predstavljala najveću radost i jedini način uključivanja 
u drušvo, izbačen je iako je, kako roditelji tvrde, 

imao ljekarsko uvjerenje koje garantuje mogućnost 
pohađanja nastave.
Kada je ostao bez obrazovanja Slavko se ponovo našao 
u izolaciji, no njegova majka nije odustajala. Uljučenost 
u svakodnevnicu i osjećaj korisnosti vraćala mu je kroz 
njegov angažman u proizvodnji malina. No, osim sreće 
za Slavka, Sanja je kroz uzgoj malina sebi i porodici 
trebala osigurati egzistenciju.
Željela je raditi i zaraditi, ali nije mogla sama. Kao 
nezaposlena majka dvoje djece nije imala novca za 
proširenje biznisa koje bi značilo i bolji život za njena 
dva sina.
Podršku su joj pružili USAID-ov Fond za podršku u 
razvoju biznisa marginaliziranih žena i Opština Rudo.
Od novca koji je dobila Sanja je zasadila još jedan 
malinjak i sada se nada da će moći proizvesti sedam ili 
osam tona malina. Ako je posluže vremenski uslovi i 
otkupna cijena bude dobra, Sanja se nada i lagodnijem 
životu. Od ovog novca kupili su i mašine za obradu 
zemlje, pa će rad u malinjaku biti lakši, ali i finansijski 
mnogo isplativiji.
Ovaj novac nije samo značio bolji život za Sanju, već 
i za nekoliko mladih koje angažuje za vrijeme berbe 
i pruža im mogućnost zarade, jer u Rudom i nemaju 
mnogo mogućnosti za zapošljavanje. Ovaj novac značio 

je i vraćanje nade Slavku, autističnom dječaku s početka 
priče, koji sa majkom radi u malinjaku. 
Slavko pomaže i u podvezivanju stabljiki, ali i berbi 
plodova jer slavko to može. Nema fizičkih nedostataka, 
pun je snage i života i rad u malinjaku za njega je jedan 
vid terapije ističe Sanja. Podrške ne nedostaje ni od 
drugog sina. I on pomaže i vrijedno radi. Malinjak na obali 
Lima za ovu porodicu više nije samo izvor zarade, već i 
prostor sreće.
„Nada koju nam pruža ovaj malinjak jedna je od rijetkih 
svijetlih tačaka koje imamo u ovoj borbi. Znači i meni i 
mojoj porodici, ali ponajviše Slavku. Ako još i naša borba 
uspije i Slavko se vrati u školu i mi ćemo biti sretna 

porodica.“ – ističe Sanja.
Svakog dana na velikom odmoru Slavko Mršević još 
uvijek odlazi do Srednjoškolskog centra Rudo kako 
bi vidio svoje prijatelje iz razreda i družio se s njima. 
Njegova borba za povratak u školu se nastavlja, a osjećaj 
uključenosti i korisnosti do okončanja bitke, Sanja će mu i 
dalje pružati kroz rad u malinjaku.
Sanja je jedna od stotinu žena kojoj su USAID-ov 
Program podrške marginaliziranim grupama i devet 
lokalnih uprava omogućili da pokrenu i razvijaju vlastiti 
biznis. Biznis koji im prvenstveno osigurava egzistenciju, 
samostalnost, ali i vraća vjeru u bolje sutra.

ODRŽAN TRENING O TEMI PRAVNE 
I ORGANIZACIJSKE STRUKTURE

Treći ciklus treninga namijenjenih korisnicima grantova 
Programa podrške marginaliziranim grupama (PPMG), kao 
i drugim zainteresiranim lokalnim organizacijama civilnog 
društva čije je djelovanje usmjereno na poboljšanje 
položaja marginaliziranih grupa u BiH, započeo je 
treningom o temi Pravne i organizacijske strukture koji je 
održan u Ilidži, u periodu od 20-22. februara 2018. g.

Cilj treninga je pomoći organizacijama da unaprijede 
svoje kapacitete kako bi efikasnije djelovale u procesu 
poboljšanja položaja osoba sa invaliditetom, žena, Roma, 
mladih, LGBT populacije kao i drugih marginaliziranih 
grupa.

U skladu s tim, u okviru prvog treninga, učesnici/e su 
imali priliku učiti na koji način uspostaviti adekvatnu 
organizacijsku strukturu, koje su nadležnosti upravljačkog 

i izvršnog tijela organizacije, te na koji način izgraditi 
sistem pisanih politika i procedura uzimajući u 
obzir zakonske propise, pravila i zahtjeve donatora. 
Također, tokom treninga, održana je i sesija o rodnoj 
ravnopravnosti u konktekstu teme.

Treningu je prisustvovalo 12 lokalnih organizacija civilnog 
društva iz 10 općina/opština u BiH.

USAID - Program podrške marginaliziranim grupama (PPMG)
Program provodi Institut za razvoj mladih KULT 

u partnerstvu sa NGO & BUSINESS AUDIT d.o.o. 

